
РЕПУБЛИКА МАКЕДОНИЈА

МИНИСТЕРСТВО ЗА ФИНАНСИИ

ЦАРИНСКА УПРАВА   
01.10.00.УП.001.02-ОБ.13.02
01.10.00.УП.001.02-ОБ.13.02

ЗАПИСНИК бр.6/2013
од одржан состанок на Советодавното тело
На ден 26.09.2013 година, Советодавното тело одржа редовен состанок во просториите на Царинската управа со почеток во 11:00 часот, со претставници од:

· Царинска управа на Република Македонија

· МАКАМТРАНС,

· СИЗ Македонија ообраќај - АМЕРИТ,

· Групацијата на шпедитери и логистички оператори - МИФА
· Стопанската комора на РМ,

· Стопанска комора на Северозападна Македонија
· Сојузот на стопански комори на РМ

· Текстилен кластер
· Стопанска комора за информатички и комуникациски технологии – МАСИТ и 
· Кабинет на заменик на претседателот на Владата задолжен за економски прашања

со следниот Дневен ред:

1. Усвојување на записникот бр.5/2013 од одржаниот состанок на 13.06.2013 година
2. Презентирање на новините во царинското работење: единствено поднесување на хартиени документи, постапка за царинење на мали пратки
3. Информација за начинот на евидентирање на наплатата од извршениот извоз во поедноставена постапка.
4. Разгледување на мислењето на МАКАМТРАНС во врска со примената на Упатството за минималните услови и начинот на определување на работниот простор каде стоката во товарни моторни возила се става на увид и се врши преглед од страна на царинските органи
5. Разно
Состанокот го водеше координаторот на СТ, Методи Мицевски.
Дневниот ред беше дополнет со следните точки:

- Воведување на GPRS технологија за следење на продажба на минерални масла кои содржат материи за обележување и регистрирање на трговци со минерални масла кои содржат материи за обележување
- Извештај за одржаните средби со деловната заедница во јули и август
- Информација за барањето на Стопанската комора на Северозападна Македонија за овозможување на премин на стоки на граничниот премин Јажинце и 

- раздолжување на отпад од доработка.

По првата точка беше разгледан и усвоен записникот од редовниот состанок одржан на 13.06.2013 година и беше дискутирано околу степенот на реализација на донесените заклучоци на тој состанок.
Во однос на донесените заклучоци од претходниот состанок од страна на деловната заедница беа донесени уште два нови заклучоци:

· Царинската управа да се произнесе дали има нови информации во однос на начинот на изрекување на мандатните казни и класифицирањето на прекршоците по кои се изрекува мандатна казна, при што беше образложено дека во тек е процедура на донесување на нов Закон за прекршочна постапка, а на расправата треба да присуствува и координаторот на СТ во својство на претставник на Царинската управа. Советодавното тело го овласти координаторот Методи Мицевски да ги презентира ставовите на Советодавното тело во врска со определувањето на видот на прекршоци по кои се определува мандатно казнување.
· Координаторите за EXIM од Царинската управа, да одржат состанок во рок од 10 дена, на кој ќе бидат поканети номинираните членови во рабортната група од редовите на СТ, на кој ќе се расправа по барањата на Асоцијацијата на шпедитери во врска со дозволите кои се издаваат преку   EXIM.
По втората точка, претставник од Царинската управа ги презентираше Упатството  за единствено поднесување на хартиени документи и Насоката за царинење на мали пратки. Со единственото поднесување на хартиени документи во постапката на царинење на стоки  им се овозможува на економските оператори наместо постојано прилагање на копии на документи кон царинските декларации, во случаите кога истите можат да се користат повеќекратно, документите да ги приложуваат само еднаш. Доколку документот кој што треба да се приложи кон царинската декларација не е издаден од страна на царинскиот огран (на пример полномошно за застапување), по барање на економскиот оператор за повеќекратно користење на одреден документ, кон кое што барање е приложен и оргиналниот документ, документот се евидентира во електронскиот систем за управување со документи на Царинската управа (еДМС). Документот евидентиран на овој начин ќе биде достапен за сите организациони единици на Царинската управа. При поднесување на царинска декларација кон која треба да се приложи документот кој што претходно е евиденитиран од страна на царинскиот орган, наместо копија на хартија, во царинската декларација се наведува само бројот под кој документот е евидентиран во системот. Со оваа мерка ќе се намалат трошоците на економските оператори и ќе се забрза проверката на царинските декларации, затоа што нема да биде потребно копирање и приложување на документите кои претходно се евиденитрани од страна на царинскиот орган и овие документи ќе бидат достапни на цариниците во електронска форма за проверка.
Со измените во Царинскиот закон објавени во Сл.весник на Р.М. 44/11, извршени заради усогласување на националното законодавсто со законодавството на ЕУ, се овозможи ослободување од плаќање на увозни давачки за пратки со мала вредност испорачани од странство за примачи во земјата. Право на ослободување од плаќање на увозни давачки на пратки со мала вредност имаат домашни правни и физички лица со живеалиште или одобрен престој во Република Македонија кои се јавуваат како примачи на стока, независно дали странскиот испраќач на стоката е физичко или правно лица, дали стоката е испратена бесплатно или постои обврска за плаќање и независно дали стоката е од комерцијална или некомерцијална природа. 
Со измените во Уредбата за ослободување од плаќање на увозни давачки  објавени во Сл.весник на Р.М. 170/2012, е определено дека како пратки со мала вредност се сметаат пратки чија што вкупна вредност по пратка не надминува 45 евра во денарска противвредност. Доколку вкупната вредност на пратката е помала од 22 евра во денарска противредност, пратката истовремено е ослободена и од плаќање на ДДВ согласно Законот за данок на додадена вредност (Сл.весник на Р.М 155/12).

Со овие измени за прв пат е воведена можноста правните лица да бидат ослободени од плаќање на увозни давачки за пратки со мала вредност и можноста физичките лица да бидат ослободени од плаќање на давачки за пратки со мала вредност кои содржат предмети од комерцијална природа. 
За оставувањето на правото на ослободување од плаќање на увозни давачки  не  се поднесува посебно писмено барање. Во случаите кога пратката е ослободена од плаќање на увозни давачки, а за истата треба да се плати ДДВ, пресметката и наплата на ДДВ освен на образецот ЕЦД (единствен царински документ), во случаите кога пратката е декларирана усно на царинскиот орган, пресметката и наплатата може да се изврши и на образецот Потврда за плаќање на давачки која ја издава царинскиот орган. Со користење на образецот Потврда за плаќање на давачки значително се намалуваат трошоците на правните и физичките лица кои се корисници на овој вид на ослободување.

Овој вид на ослободување во значителна мерка ќе забрзува постапката и ги намалува трошоците на економските оператори во случај на прием на резервни делови со мала вредност, кои се неопходни за одржување на опремата и обезбедување континуираност во процесот на производство.

Од страна на претставниците на деловната заедница беше посочено дека примената на оваа насока е отежната од причина што приватните компании кои превезуваат мали пратки, многу често и за стока која е со мала вредност им наплаќаат високи износи на име на царинско посредување, што вклучува изработка на царинска декларација, лежарини и други трошоци. Од страна на претставници на Царинската управа им беше посочено дека овие трошоци се определени со тарифите и ценовниците на тие компании и Царинската управа не можа да има влијание врз истите. 
По третата точка, претставник од Царинската управа го информираше Советодавното тело за за начинот на евидентирање на наплатата од извршениот извоз во поедноставена постапка.
Имено согласно Упатството за вршење на платен промет со странство чиј што пречистен текст на упатството е објавен на веб страната на Народна банка, при одобрувањето (евидентирањето) на наплатата од реализиран извоз деловните банки не треба на извозниците да им бараат копии од дополнителни документи како прилог кон Образецот 743. Во пракса тоа се прави по инерција, како наследена обврска од претходно важечко Упатство за вршење на платен промет со странство и сеуште на извозниците им се бараат копии од ЕЦД и фактури или само копија од ЕЦД. Ова не треба да се бара согласно точка 28 од важечкото Упатство за вршење на платен промет со странство бидејќи освен што не е во согласност со банкарската регулатива, ја усложнува постапката, а ги компромитира и поедноставените постапки на царинење.

Од страна на Коморите  побарано е за ова да ги информираат деловните  банки кои членуваат кај нив и од нив да побараат доследно почитување на Упатството. Од НБРМ веќе и потврдија на Царинска управа дека согласно наведеното Упатство дополнителни документи кон Образецот 743 се бараат само за трансакциите наведени во точка 28 од Упатството, а во нив не спаѓа извозот на стоки.

По четвртата точка, беше разгледано мислењето на МАКАМТРАНС во врска со примената на Упатството за минималните услови и начинот на определување на работниот простор каде стоката во товарни моторни возила се става на увид и се врши преглед од страна на царинските органи. Во дописот од МАКАМТРАНС е  наведено дека Царинската управа треба сама да ги сноси трошоците што настануваат  кога се врши детален преглед на стоката, посебно на онаа стока која што транзитира низ царинското подрачје на Република Македонија. 
Претставник на Царинската управа појасни дека во последните години со измените кои се направија во Правилникот за надоместоци, дел од надоместоците  се укинати, а дел од надоместоците за престој на терминалите се намалени во голема мерка. Новото Упатството за минималните услови и начинот на определување на работниот простор каде стоката во товарни моторни возила се става на увид и се врши преглед од страна на царинските органи не се однесува на претходно склучените договори за користење на работен простор со држателите на терминалите, кои што истекуваат и тоа се единствените трошоци кои засега остануваат. Царинската управа се труди трошоците на учесниците во царинските постапки да ги сведе на минимум и заради тоа е воведено царинењето на граничните терминали, така што многу малку возила се препраќаат на внатрешните терминали.

Од дискусијата по ова прашање произлегоа следните заклучоци:

· Одделението за анализа на ризик да ги преиспита критериумите  и оние компании за кои повеќе од две години нема наод за евентуален сторен царински прекршок и истите да ги избрише од базата на компании со ризик.
· Секогаш во товарниот лист CMR да се става забелешка дека е направен  детален преглед со печат во соодветната рубрика.
По однос на дополнителните точки беа водени следните дискусии:

1. Претставник на Секторот за царински систем во Царинската управа ги информираше присутните за обврската за воведување на GPRS технологија за следење на продажба на минерални масла кои содржат материи за обележување и регистрирање на трговци со минерални масла кои содржат материи за обележување. Ова ќе се применува од 01.01.2014 година, а бензинските пумпи кои продаваат тнр. црвена нафта имаат обврска да ја информираат Царинската управа за сите продадени количини. За таа цел  Царинската управа подготви xml шема за начинот на доставување на податоците и истата по електронски пат ја достави до сите членки на СТ. Стопанските комори потребно е шемата да ја достават до сите компании кои се занимаваат со продажба на овој вид на стока со цел навремено да ги информираат и подготват. 

2. Претставник на Царинската управа ги информираше присутните за одржаните работилници до деловната заедница во текот на јули и август, на кои беа презентирани новините во царинското работење и го изрази своето задоволство од присутноста и успешноста на истите. Притоа нагласи дека Царинската управа ги сумираше сите предлози дадени од деловната заедница, од кои некои се веќе реализирани, а на останатите ќе се пристапи кон реализација во периодот кој следи.
3. По оснос на барањето на Стопанската комора на Северозападна Македонија за овозможување на премин на стоки на граничниот премин Јажинце, претставник од Царинската управа информираше дека Царинската управа достави предлог до Владата на РМ за категоризирање на овој премин како граничен премин од II категорија. Советодавното тело ќе биде информирано за одлуката кога ќе биде донесена. Во контекс на ова прашање претставникот на ЦУРМ ги информираше присутните дека Царинската управа поднесе исто така предлог до Владата на РМ за овозможување на 24 – но присуство на сите инспекциски органи на сите гранични премини од I-ва категорија.
4. По однос на барањето на Текстилниот кластер за доставување на информација за начинот на раздолжување на отпадот од доработки, беше информирано дека во Царинската управа е во тек изготвивање на ново упатство за начинот на раздолжување на отпадот од доработки, кое ќе биде разгледано на еден од наредните состаноци на Советодавното тело.
По петтата точка – Разно, претставникот од асоцијацијата на шпедитери и логистички оператори се осврна на начинот на кој се врши лицитација за закуп на деловните простории на граничните премини кои се наменети за шпедициите и предложи изградба на објект на граничниот премин Табановце, наменет и за шпедициите и за царинските органи со средства обезбедени преку јавно приватно партнерство, каде што како партнер би се јавиле поголемите шпедитерски компании. Во врска со ова беше заклучено да се достави информација до  директорот на Царинската управа, и да биде ставено како точка на дневен ред на наредниот состанок на Советодавното тело.
Наредниот редовен состанок на Советодавното тело ќе се одржи во Октомври 2013 година. Датумот на одржување ќе биде дополнително определен.
                                                                                                           Координатор,

                                                                                                      Методи Мицевски

Бр. 10-000595/13-00
Скопје, 04.10.2013

